Tysnes sogelag

Årsmelding 2013.

Medlemstalet er no om lag 240 lagslemer i Tysnes sogelag. Det har vore halde 5 styremøte gjennom året og fast møtestad er møterommet i Tysneshallen. Kaare Malkenes er sekretær i styret og Åsta Hansen er kasserar. Olav Skjellevik er redaktør for sogeskriftet og kalenderen. Arne Tvedt er materialforvaltar og har arbeidd for tilrettelegging av nytt boklager.  Det store årlege løftet er utgjeving av sogeskrift og kalender.

Sogeskriftet for 2013 hadde også dette året eit blanda innhald. Heftet var på 84 sider. Produksjonen dette året vart ferdig i god tid før Sogesoddet, og me fekk ein gor korrektur-prosess. Styret vil retta ei takk til skribentane – det er dei som held liv i sogeskriftet, og me er takksame for artiklar eller gode innspel.

Kalenderen hadde dette året 2 bilete frå kvart av kyrkjesokna våre. I tillegg tok me inn 4 biletet  med Tysnes sparebank som tema. Dette vart gjort med utgangspunkt i banken si 150-års markering. Det er høg kvalitet over arbeidet som Olav Skjellevik legg ned i dette prosjektet. 

Tysnes sparebank hadde i jubileumsåret ei gåve på kr 150.000 som lag og foreningar på Tysnes kunne tevla om i ein digital dugnad. Tysnes sogelag vart   nominerte mellom laga som kunne ta del i dugnaden. Det er berre å konstatera at me fall igjennom i denne dugnaden. Me klarte ikkje å mobilisera i denne dugnaden.  Dessutan er det grunn til å vera kritisk ti måten banken gjennomførte aksjonen på. 

Nettsida til Tysnes sogelag er redigert av Kaare Malkenes, som har gjort ein framifrå innsats også på dette området. I 2013 var det 1103 unike besøkande på nettsida. Det er ein auke på om lag 18% samanlikna med 2012. Hovedtyngda av besøkande kjem frå Tysnes, deretter følgjer Bergen og Oslo. Det mest påfallande med den geografiske spreiinga er at Stord og Kvinnherad står får forholdsvis lite trafikk, høvesvis 82 og 19 unike besøkande. Heile statistikken fins på nettsidene våre: http://www.tysnes-sogelag.no/
Kystsogevekene har vorte til ei årleg markering i laget. I 2013 hadde me eit møte i Skorpo skule der me tok opp lokalpolitiske liner i samband med markeringa for  kvinneleg røysterett, som kom i 1913. Kjellbjørg Lunde la fram eit materiale utlånt frå Jakob Gullberg, Stord, og Jan Økland fortalde om kvinner i lokalpolitikken i Tysnes. Begge innlegga er komne på prent: Sunnhordland årbok 2013, og Sogeskrift for Tysnes 2013.
Sogesoddet 2013 vart halde i Tysnes bedehus. Sogelaget har gjennom mange år halde soddet i ymse lokale kringom på Tysnes. Frå tid til anna har dette medført at me ikkje hadde lokale som var skikkeleg oppvarma og litt mangelfulle kjøkkenfasilitetar. Der skil Tysnes bedehus seg ut med omsyn til møtelokale og kjøkken. Lokaliseringa får verta drøfta frå år til år.
Programmet dette året var ved Sigmund Steinsbø, Bømlo, som ga ei innføring i korleis DNA kan nyttast i ættegransking. Han vektla særleg data knytt til Y-haplogrupper og knytte dette opp mot Mowat-slekta. Mikal Heldal hadde eit kort innlegg om 1814-markeringa og vestlendingane si ferd austover i 1814. Pristildelinga for beste innlegg i sogeskrifet gjekk til eit stykke om Dortea Espevik som Sigurd Norheim i si tid skreiv for Bladet Tysnes. Juryen valde å gje prisen til Dortea sitt oldebarn, Anna Dorthea Espevik som tevlar på  internasjonalt nivå innan styrkeløft. Dei tok tunge tak folka i Ramsdalen og dei fekk på ein måte sin heider ved denne pristildelinga.
Tysnesfest vart ikkje markert i Sogelagsregi dette året. Me hadde tilsagn frå Kaare Malkenes om å setja opp ein stand ved bokhandelen, men usikre værtilhøve og mangel på bemanning gjorde at me heller ikkje dette året marknadsførte oss.
Boklageret vårt er no flytta til Tysneshallen – ei tilfredstillande ordning så langt.
Lokalhistorisk arkiv har vore ei styresak gjennom fleire år. Nokre av oss hadde møte med Ordførar Hestad, rådmann Dalland og Storetveit Lien torsdag 26. sept. Kl 10:00 om tilgang til og bruk av lokalhistorisk arkiv. Tilstades var elles Knut Rage, Olav Skjellevik, Jan Økland og Mikal Heldal. 
Berre kort om resultatet: Me kan låna ut materiale frå arkivet i kontortida til kommunen og får då tilvist plass me kan arbeida med materiale. 
Helst vil me  vil ha tilgang til arkivet for namngjevne personar, og subsidiært ei ordning med utlån av materialet til biblioteket - der me har investert i eit brannsikra skap. Dette vart avvist.
Lokalhistorisk arkiv på Tysnes er eit privat arkiv der me kan ha heilt andre reglar enn for det offisielle arkivverket. Det har vore halde kurs (1-2 dagar) for opplæring av t.d. sogelagsfolk som kan arbeida i og med arkiv. Ein del av privatarkiva er bygde opp og vedlikehaldne av friviljuge. 
At lokalhistorisk arkiv i Tysnes skal ha same regelverk som nasjonale arkiv er ikkje optimalt. Statsarkivet i Bergen har lang opningstid ein dag i veka og ope nokre laurdagar gjennom året. Slik er det ikkje i Tysnes.
Kommunen har ikkje eit arkiv der dei ser seg i stand til å fylgja arkivlova m/forskrift. Arkivet frå 1838 - 1964 er å finna i arkivmagasina som Interkommunalt arkiv leiger hjå Byarkivet i Bergen. Det er Tysnes kommune som betalar denne leiga med kr. 450 pr. hyllemeter pr. år. 
Me går ut frå at saka er avslutta frå Sogelaget si sida til det eventuelt vert endring i det kommunale regimet.

